
鉞右都御史未任改户部尙書督餉郎中王宗𢑴陞太僕

少卿遂進右僉都御史廵撫遼東餘陞賞有差○兵科給

事中孫博言數事一宜編集前代賢君所納諫章以備御

覽一令法司大臣刊布累朝奏准條例輔翼律令竝行一

令各布按二司及守廵官各府知府每於歲首卽開僚屬

考語冊報廵按御史以俟考覈其一言衛廠緝事旗校多

毛舉細故以中傷大臣旗校本厮役之徒大臣乃股肱之

任豈旗校可信反有過于大臣縱使所訪皆公亦非美事

一或失實所損寔多乞嚴加禁革奏入　上曰孫博不諳

事體本當究治姑恕之

以劉昭爲工部尙書　　○大學士劉吉丁父憂詔起復

視事吉上疏辭復托外戚萬善言于　上固留之侍講陳

音與書勸其力辭吉不答

六月御史強珍劾奏遼東總兵侯謙前廵撫都御史陳鉞

失機隱匿等罪奏下兵部尙書余子俊覆題請　旨詔從

輕罰俸○福建長樂縣昆由里平地突起小阜高三四尺

人畜踐之輒陷尋復于其左湧起一山廣高五丈餘其旁

一池忽生大蜆民取食之味甚美乃爭取食食者不數日

患痢死者千餘人

　〈按雙愧歲抄謂其占女主爲男之兆唐武后時有此蘷但今異幸小耳時昭德萬貴妃專寵每侍宸遊戎服男〉

--

　〈飾以從　上益愛之此其應也〉

七月下御史強珍獄謫戍遼東珍䟽劾陳鉞等被旨罰俸

鉞怨掌院事王鉞縱珍諷西廠遣心腹指揮往遼東同王

宗彞審勘宗𢑱阿意誣珍遂械珍赴京師執珍入內酷刑

逼招受越所使珍不服下錦衣衛獄會多官廷勘無敢與

辯乃謫戍遼東兵部尙書余子俊及科道官皆認罪奉旨

各罰俸

滿魯都寇榆林○罷征安南之議時安南累歲侵擾占城

遣使入奏請討之職方郎中陸容上言安南臣服中國已

久今事大之禮不虧叛逆之形不見一旦以兵加之恐遺

禍不細已傳旨索永樂中調軍數時劉大夏亦在職方故

匿其籍尙書余子俊力言利害事乃寢

　是時東搆怨于女直北挑釁于韃靼二方已兵連禍結

　殃民辱國矣安南之役使復逞志天下安危未可知幸

　而本兵諸公協力沮止之豈非　祖宗之靈社稷之福

　斯世斯民之大幸與

山東民穿窖得古塜一甕貯水輒涸懸樹上作聲恠而破

之識者云此寶器也能照數里○朝鮮請改貢道不允時

朝鮮使者爲建州女直邀劫請改貢道下兵部議職方郎

中劉大夏執不可曰朝鮮貢道自鴉鶻關由遼陽經廣寧

